
శ్రీవిష్ణుపఞ్జరస్తోత్రమ్   

హరిరువాచ ।
ప్రవక్ష్యామ్యధునా  హ్యేతద్వైష్ణవం   పఞ్జరం  శుభమ్ ।
నమోనమస్తే గోవిన్ద చక్రం  గృహ్య సుదర్శనమ్ ।
ప్రాచ్యాం  రక్షస్వ మాం విష్ణో !త్వామహం శరణం గతః ॥ ౧॥
గదాం కౌమోదకీం గృహ్ణ పద్మనాభ నమోఽస్తు తే ।
యామ్యాం రక్షస్వ మాం విష్ణో !త్వామహం శరణం గతః ॥౨॥
హలమాదాయ సౌనన్దం  నమస్తే పురుషోత్తమ ।
ప్రతీచ్యాం  రక్ష మాం విష్ణో !త్వామహం శరణం గతః ॥ ౩॥
ముసలం శాతనం గృహ్య పుణ్డరీకాక్ష  రక్ష మామ్ ।
ఉత్తరస్యాం జగన్నాథ ! భవన్తం శరణం గతః ॥ ౪॥
ఖడ్గమాదాయ  చర్మాథ అస్త్రశస్త్రాదికం   హరే ! ।
నమస్తే రక్ష రక్షోఘ్న ! ఐశాన్యాం శరణం గతః ॥ ౫॥
పాఞ్చజన్యం మహాశఙ్ఖమనుఘోష్యం  చ పఙ్కజమ్ ।
ప్రగృహ్య  రక్ష మాం విష్ణో ఆగ్న్యేయ్యాం రక్ష శూకర ॥౬॥
చన్ద్రసూర్యం  సమాగృహ్య ఖడ్గం  చాన్ద్రమసం  తథా ।
నైరృత్యాం  మాం చ రక్షస్వ దివ్యమూర్తే నృకేసరిన్ ॥ ౭॥
వైజయన్తీం  సమ్ప్రగృహ్య శ్రీవత్సం  కణ్ఠభూషణమ్  ।
వాయవ్యాం రక్ష మాం దేవ హయగ్రీవ  నమోఽస్తు తే ॥౮॥
వైనతేయం  సమారుహ్య త్వన్తరిక్షే జనార్దన  ! ।
మాం రక్షస్వాజిత సదా నమస్తేఽస్త్వపరాజిత ॥౯॥
విశాలాక్షం సమారుహ్య రక్ష మాం త్వం రసాతలే ।
అకూపార నమస్తుభ్యం మహామీన నమోఽస్తు తే ॥ ౧౦॥
కరశీర్షాద్యఙ్గులీషు   సత్య త్వం బాహుపఞ్జరమ్  ।

కృత్వా రక్షస్వ మాం విష్ణో నమస్తే పురుషోత్తమ ॥ ౧౧॥
ఏతదుక్తం శఙ్కరాయ వైష్ణవం   పఞ్జరం  మహత్ ।
పురా రక్షార్థమీశాన్యాః  కాత్యాయన్యా వృషధ్వజ ॥ ౧౨॥
నాశాయామాస సా యేన చామరం మహిషాసురమ్ ।
దానవం రక్తబీజఞ్చ అన్యాఁశ్చ సురకణ్టకాన్  ।
ఏతజ్జపన్నరో  భక్త్యా శత్రూన్విజయతే  సదా ॥ ౧౩॥
ఇతి శ్రీగారుడే  పూర్వఖణ్డే ప్రథమాంశాఖ్యే  ఆచారకాణ్డే
విష్ణుపఞ్జరస్తోత్రం    నామ త్రయోదశోఽధ్యాయః  ।

